Gwasanaethau Boreol i Ysgolion Uwchradd  -  gol. Catrin Lewis


YR AMGYLCHEDD
· Emyn
· Ein thema ni heddiw fydd Yr Amgylchedd, ac rydyn ni’n mynd i edrych ar rai pethau sy’ gan y Beibl i’w ddweud amdano.  Yn ystod y gwasanaeth rydw i’n mynd i drïo peidio defnyddio’r gair ‘morfil’ na ‘physgodyn mawr’, ac rydw i eisiau i chi fy helpu.
· Cyn hynny rydw i angen eich help i wneud rhywbeth arall.

· Codwch eich llaw dde.

· Siglwch eich bysedd.

· Rhowch eich llaw i lawr.

· Codwch eich llaw chwith.

· Siglwch eich bysedd.

· Rhowch eich llaw i lawr.

· Siglwch eich pen.

Diolch yn fawr.  Rwy’n hoffi dweud wrth bobl beth i’w wneud a bod mewn rheolaeth neu ‘in control’.  

· Dychmygwch sut fyddai hi i fod mewn rheolaeth, a chael pobl yn gwneud yn union fel rydych chi’n ei ddweud.  Efallai y gallech chi fod yn Gapten yn y fyddin, neu yn Brif Weinidog, neu hyd yn oed yn athro!  Rwy’n siŵr y gallwch chi feddwl am bobl eraill sydd mewn awdurdod a’r hawl ganddyn nhw i reoli.

· Mae gan y Beibl lawer i’w ddweud ynglŷn â  bod mewn rheolaeth, ac mae hanes Jona yn rhoi rhai atebion i ni.

· Dywedodd Duw wrth Jona am fynd i le o’r enw Asyria er mwyn dweud wrthyn nhw bod Duw yn eu barnu am fod yn ddrwg.  Ond roedd 120,000 o bobl yn byw yno, ac roedden nhw’n casáu’r wlad oedd Jona’n perthyn iddi a Duw Jona hefyd, felly dyma Jona yn rhedeg i ffwrdd. 

· Aeth Jona ar gwch er mwyn dianc ymhell o Asyria, ond anfonodd Duw wynt mawr a storm oedd yn bygwth suddo’r cwch.  Roedd y morwyr yn gwybod bod yn rhaid gwneud rhywbeth er mwyn achub y cwch.  Dywedodd Jona wrthynt beth oedd wedi digwydd iddo, a gofynnodd iddynt ei daflu oddi ar y cwch.  Cyn gynted ag y taflwyd Jona i’r môr fe dawelodd y storm.  Roedd y morwyr yn methu credu’r peth ac fe ddechreuon nhw addoli Duw.

· Ond anfonodd Duw for... fo... fôr-greadur i lyncu Jona.  A dyna lle bu Jona am dri diwrnod a thair noson – ym mol y pys... p... peth mawr gwlyb, hyd nes iddo ei chwydu i fyny ar dir sych.

· Ar ôl hyn aeth e i ddinas fawr Ninefeyn Asyria, a rhybuddio’r bobl bod Duw yn mynd i’w cosbi am eu drygioni.  Fe gredon nhw eiriau Jona, a gofyn i Dduw i faddau iddyn nhw.

· Pan welodd Jona fod Duw yn mynd i faddau iddyn nhw, dyma fe’n pwdu.  Doedd ganddo ddim eisiau i Dduw faddau i elynion ei wlad.  Os oedd hyn yn mynd i ddigwydd, pam oedd rhaid i Dduw ei ddefnyddio fe?  Roedd e’n gobeithio y byddai Duw yn dal i’w cosbi, ac aeth allan i eistedd yn y gwres poeth tu allan i’r ddinas.  Gwnaeth Duw i winwydden dyfu er mwyn cysgodi Jona rhag yr haul, a gwnaeth hyn Jona’n hapus iawn.  Ond yn y bore anfonodd Duw bryfyn i fwyta’r goeden.  Gwnaeth i’r haul dywynnu’n danbaid ac i wynt sych chwythu ar Jona.  Roedd e nawr yn boeth ac yn sychedig ac eisiau marw, ac roedd e’n grac iawn bod y winwydden wedi marw.  
· Dysgodd Duw wers i Jona – os oedd e’n poeni am un goeden a dyfodd ac a fu farw, pam na ddylai Duw boeni am 120,000 o bobl mewn dinas fawr.
· Mae llyfr Jona yn dangos mai Duw sy’n rheoli’r amgylchedd.  Mae’n gallu trefnu storm, a thawelu storm.  Mae’n gallu gwneud i bethau dyfu a marw.  Fe sydd wedi rhoi deddfau natur yn eu lle, ac mae’n gallu newid y rheolau os yw e am.  Ond rydyn ni hefyd yn gyfrifol am y byd mae Duw wedi ei greu.  Weithiau, wrth fod yn hunanol dydyn ni ddim yn gofalu’n iawn am y byd hardd yma.  
· Ond mae gwers arall yn y stori.  Mae stori Jona hefyd yn dysgu i ni nad ydyn ni fel robotiaid – rydyn ni’n gallu dewis derbyn neu ddewis gwrthod ffordd Duw.  Dewisodd Jona wrthod Duw am gyfnod, ond gwelodd ei gamgymeriad a gofynnodd i Dduw am faddeuant, hyd yn oed o fol y m... math arbennig o anifail sy’n byw yn y môr.

· Mae gweddi’r Arglwydd yn ein dysgu ni i ofyn i ewyllys Duw gael ei wneud ar y ddaear fel yn y nef, ac mae’n ein dysgu ni i ofyn i Dduw am ein bwyd bob dydd. 
· Gweddïwn Weddi’r Arglwydd

